
DECLARACIÓN INSTITUCIONAL DO PLENO DA CORPORACIÓN DE SANTIAGO DE COMPOSTELA, CO GALLO DA CELEBRACIÓN DO DÍA INTERNACIONAL DA MULLER

Santiago de Compostela, 25 de febreiro de 2010 
A conmemoración do 8 de marzo, Día Internacional da Muller, segue a ser unha data para a reflexión e a reivindicación, lonxe das posturas compracentes que afirman que a igualdade entre homes e mulleres é xa un feito.

A consecución da igualdade entre mulleres e homes en todos os ámbitos é un valor en si mesmo e representa o principio fundamental para conseguir unha sociedade máis equilibrada, solidaria e democrática.

Así, a igualdade efectiva considerase un aspecto clave para o cambio do actual modelo produtivo; a persistencia das diferenzas salariais convértese nunha das múltiples situacións que limitan a súa consecución.

A chamada fenda salarial entre mulleres e homes é un importante indicador usado para representar a desigualdade. A fenda salarial defínese como a diferenza en porcentaxe entre a media do  salario  bruto por hora de mulleres e homes. Esta fenda salarial na nosa comunidade sitúase no 17,6%. 

A discriminación de xénero non só se evidencia no terreo laboral, o desigual reparto de tarefas derivadas do coidado e a reprodución é outro indicador relevante. Así todos os estudos revelan que son maioritariamente as mulleres as que asumen estas tarefas con consecuencias negativas no seu desenvolvemento persoal e laboral. Son maioritariamente mulleres quen abandonan os seus postos de traballo ante a necesidade de atender a menores ou persoas dependentes, que utilizan os escasos recursos de conciliación da vida persoal e laboral, sendo penalizadas no acceso ao emprego remunerado nos períodos potencialmente reprodutivos. Unha situación inxusta que precisa de accións correctoras.

O aumento do nivel formativo das mulleres non se corresponde cunha presenza proporcional nos espazos de toma de decisións, incluídos os postos directivos das grandes empresas e aqueles nos que se xeran novos coñecementos. 

Este déficit de representación supón unha perda do talento das mulleres para a sociedade, sobre todo no actual contexto de superación da crise económica e financeira.

Os estereotipos sexistas seguen a determinar un comportamento diferenciado de mulleres e homes, mantendo as situacións de discriminación. 

A calidade das nosas democracias require dunha participación equilibrada de mulleres e homes nos espazos de representatividade e en todos os ámbitos e niveis de toma de decisións.

A participación equilibrada de mulleres e homes é un elemento indispensable para consolidar modelos democráticos inclusivos, apoiados na innovación, na solidariedade e na sostenibilidade.

O acceso da muller a postos de decisión política e económica contribúe a promover a igualdade de xénero.

A igualdade entre mulleres e homes non só é unha cuestión de dereitos fundamentais e de xustiza social senón que é tamén unha condición previa para lograr os obxectivos en materia de crecemento sostible, emprego, competitividade, excelencia científica e cohesión social.

A discriminación en función de sexo é estrutural e esixe, en consecuencia, cambios estruturais e culturais en todos os ordes da vida.

Coincide este ano 2010 coa conmemoración do Centenario da Instauración do 8 de marzo como Día Internacional da Muller Traballadora e tamén co 125 aniversario do pasamento de Rosalía de Castro, relevante no noso contexto nacional por recuperar a tradición escrita da nosa lingua, máis tamén por ser precursora do pensamento feminista en Galicia. 

Tamén no 2010 a Comisión Europea renovará o seu compromiso de promover a igualdade adoptando unha estratexia que reemprace a actual folla de ruta para a igualdade entre mulleres e homes. Conmemórase o 25 aniversario da Plataforma de Acción de Beijing e cúmprense trinta anos da adopción da Convención para a eliminación de todas as formas de discriminación cara ás mulleres.

Polo tanto, e tendo en conta os importantes avances acadados pola muller durante estes anos é necesario seguir avanzando para acadar unha igualdade real e efectiva para todas as mulleres e homes, xa que o progreso non é sempre lineal porque poden producirse involucións, sobre todo en momentos de cambios políticos ou económicos. 

Por todo o exposto, o Pleno da Corporación de Santiago de Compostela comprométese a:

1. Seguir traballando para asegurar unha participación equilibrada de mulleres e homes en todos os espazos de responsabilidade da entidade local.

2. Continuar coas accións de sensibilización necesarias para promover a corresponsabilidade de mulleres e homes no eido doméstico.

3. Incorporar a dimensión de xénero en todos os plans, programas e demais actuacións que se poñan en marcha desde o Concello como resposta á crise económica, financeira e de emprego, tendo en conta o distinto impacto entre mulleres e homes.

4. Realizar actos sobre a obra de Rosalía de Castro resaltando o seu papel na significación e recuperación da lingua galega como do contido feminista da súa obra.

5. Instar á Xunta de Galicia a posta en marcha das seguintes actuacións:
5.1 Elaborar un Plan de Emprego para as Mulleres, que incida na incorporación das mulleres ao emprego remunerado, recolla medidas concretas para garantir o principio de a igual traballo igual salario e incorpore liñas específicas para atallar a discriminación das mulleres nos ámbitos produtivos (labregas, mariscadoras, redeiras...) nos que hai unha importante presenza feminina.

5.2 Impulsar os servizos sociais públicos, propiciando a provisión con carácter público das prazas de escolas infantís, centros de día, prazas en residencias...

5.3 Incrementar as inspeccións de traballo en materia de non discriminación.

5.4 Desenvolver as actuacións previstas na Lei galega para a prevención e tratamento integral da violencia de xénero e na Lei do traballo en igualdade.

